
Aelodau newydd ac arwydd newydd 
Dywedodd rhywun fod gweithio dros Gristnogaeth yng Nghymru heddiw fel ceisio tyfu 
bresych mewn concrit ! Ac mae’n siŵr fod rhan fwyaf o ddarllenwyr Y Tyst yn gallu 
uniaethu gyda’r geiriau yna. Braf felly yw rhannu ychydig o newyddion llawen wrth i ni 
dderbyn saith aelod newydd yn y Tabernacl, Hendy-gwyn yn ddiweddar. A hyn ar ôl i ni 
fod yn gweddïo yn gyson y misoedd diwethaf yma am i aelodau newydd ymuno gyda ni. 
Y saith oedd o’r chwith i’r dde: Bleddyn Thomas, Jonathan Thomas, Hedydd Thomas, 
Sophie Oeppen, Geraint Phillips, Mai Giles a Phil Davies. 

Mae Bleddyn, Jonathan a Geraint yn 
blant yr ysgol Sul. Mae’r tri yn byw yn yr 
ardal ac yn cyfrannu yn fawr yn lleol yn 
eu gwahanol feysydd. Merch o 
Lanybydder ac o gapel Aberduar yw 
Hedydd. Mae’n briod â Jonathan ac mae 
wedi setlo yn ardderchog yn Hendy-gwyn. 
Un o famau cefnogol yr ysgol Sul yw 
Sophie ac mae’n gweithio yn yr ysgol 
gynradd leol. Un o blant y capel yw Mai 
Giles hefyd. Mae’n gweithio ym myd 
addysg ac mae’r teulu wedi dychwelyd i’r 
ardal ar ôl byw yng Nghaerdydd am nifer 
o flynyddoedd. Mae Phil yn byw ac yn 
gweithio yn Hendy-gwyn ac yn ymuno 
gyda gweddill y teulu sydd yn aelodau yn 
barod. 

Arwydd  

Hefyd fe gafwyd arwydd newydd o flaen 
y capel yn ddiweddar. Pwysleisia Parchg 
Dewi Myrddin Hughes yn ei lyfr Gofala 
Di pa mor bwysig yw hi i bob capel cael 
arwydd y tu fas gyda manylion am y capel 
ac amser yr oedfaon. Dywed fod pob 
capel heb arwydd yn ymddangos fel clwb 
preifat ar gyfer yr etholedig rhai. 
Rhoddwyd yr arwydd er cof am John a 
Margaret James, Dyffryn Taf, Pengawse. 
Bu’r ddau yn weithgar yn y Tabernacl ar 
hyd y blynyddoedd gyda John James yn 
ysgrifennydd y capel rhwng 1982 a 2001. 
Ac mae’r chwe phlentyn sef Meurig, 
Meryl, Meirion, Meinir, Menna a Mair yn 
parhau gyda chysylltiad â’r capel. 
Gwnaethpwyd yr arwydd yn gelfydd iawn 
gan gwmni Boomerang, Crymych. A’r 
geiriau pwysicaf ar yr arwydd yw: 
‘Croeso cynnes i bawb.’ 

Guto Llywelyn 

Eglwys tipyn llai yng nghefn gwlad yw 
Cana, ger Bancyfelin, sy’n rhan o’r un 
ofalaeth, ac roedd derbyn tri aelod newydd 
i’w groesawu’n fawr ac yn fendith 
arbennig. Bu’r ddau achlysur yn destun 
llawenydd a diolch. 

Gyda llawenydd mawr y gwnaeth y Parchg Beti-Wyn James dderbyn naw aelod 
newydd i gymdeithas yr eglwys yn y Priordy, Caerfyrddin. Mae hon yn eglwys gref a 
gweithgar, gyda dros 200 o aelodau. 

Derbyn 12 aelod newydd i ofalaeth 

GAIR AM AIR 3
Perthyn i bob iaith eiriau na ellid yn iawn 
eu cyfieithu i iaith arall. Ymdrin ag ambell 
un o’r geiriau rheini mae’r gyfres hon o 
fyfyrdodau. Daw testun ein sylw heddiw 
o’r Siapanaeg: tsundoku. Golyga’n fras 
gadael llyfr a brynwyd gennych, heb ei 
ddarllen. 

Mae’r Beibl yn dioddef cam tebyg 
gennym! Mi ddois ar draws llyfr yn y 
llyfrgell yn ddiweddar, How to Talk About 
Books You Haven’t Read (Bloomsbury 
Publishing, 2007) gan Pierre Bayard (g. 
1954) Llyfr ydyw i’r honedig-
ddiwylliedig. O gael eich hunan mewn 
cwmni o bobl sydd yn trafod llyfr, mae 
Bayard yn awgrymu bod yn rhaid i chi 
osod y llyfr hwnnw mewn un o bedwar 
categori, ac o hynny wedyn, fe allwch 
fesur beth sydd orau i chi gyfrannu i’r 
sgwrs heb amlygu eich anwybodaeth! 
Dyma’r categorïau:  

UB: book unknown to me;  
SB: Book I have skimmed;  
HB: Book I have heard about; a  
FB: Book I have forgotten.  

Cystal cydnabod, mae ysmaliwr SB ydwyf 
wrth sôn heddiw am How to Talk About 
Books You Haven’t Read! 

Maddeuwch y gwamalu, dyma sydd 
bwysig, mae’r Beibl bellach i drwch o 
bobl Cymru yn FB. I rai HB, ac i’r 
mwyafrif llethol o blant a phobl ifanc yn 
llyfr UB. Pam? Am mae llyfr SB ydyw i’r 
union bobl hynny a ddylai fod yn ei 
ddarllen o ddifri, a’i drafod yn gall a 
chyson. Llwyddasom i droi llyfr sydd yn 
gwbl berthnasol i bopeth yn gwbl 
amherthnasol i ddim. Magu chwilfrydedd 
Beiblaidd yn ein heglwysi yw’r gwaith 
pwysicaf y gelwir arnom i’w cyflawni fel 
gweinidogion ac eglwysi. Dylai pobl ffydd 
gymryd at astudiaeth Feiblaidd fel cath at 
laeth! Ond yn hytrach, yr ydym yn yngan 
y gair ‘astudiaeth’ fel petai’n cegau ni’n 
llawn halen. 

Na, nid yw’r Beibl wedi achub neb 
erioed, ac ydi, mae’r Gair yn fwy na’r 
geiriau, ond nad ato Duw i ni anghofio 
bod y Gair yn y geiriau, a gwir fawl i’r 
Gair yw darllen a thrafod y geiriau. 
 

Owain Llŷr, Caerdydd

Y Golofn Ryngwladol
Deuthum i gysylltiad gyntaf â’r 
Parchg Ddr Bruce Theron yn 
ôl ar ddechrau’r ganrif 
bresennol, a hynny trwy 
weithgarwch Comisiwn 
Diwinyddol Cymdeithas 
Annibynwyr y Byd. Cyn 
bod sôn am Zoom a 
thechnolegau tebyg, yr 
oeddem yn cyfarfod yn lled 
reolaidd, a datblygodd 
cyfeillgarwch rhyngom sydd 
wedi parhau hyd heddiw. 
Bu Bruce yn weinidog eglwys 
gynulleidfaol yn Kuils River ger 
Stellenbosch yn Ne Affrica ers 
blynyddoedd, a bu’n dysgu ychydig ym 
mhrifysgol Stellenbosch ac mewn mannau 
eraill, yn arbennig yn yr Unol Daleithiau. 
Y mae’n daer dros sicrhau cyfiawnder a 
thegwch i bawb, ac y mae pob math o 
wahaniaethu a rhagfarn yn wrthun 
ganddo. 

Yn ŵr mwyn, ni ddylid ystyried ei 
dynerwch yn wendid. Mae i hwn gryfder 
sydd wedi ei wreiddio yn ei 
argyhoeddiadau Cristnogol. 

Wrth i’r Nadolig agosáu, noda yma ei 
feddyliau, a gwelwn ninnau ddyn sy’n 
hiraethu am weld y dathliadau’n digwydd 
o fewn cyd-destun ei ddiwylliant ei hun. 
Brysied y dydd y bydd hynny’n digwydd. 

Geraint Tudur 

Yr Adfent yn  
Hemisffer y De, 2022 

Yr Adfent. Carolau. Y Nadolig. Yr Adfent 
yw’r cyfnod hwnnw o baratoi ar gyfer 
dathlu geni Iesu Grist ar ddydd Nadolig. 
Ac eto, yr oedd yr hyn yr oeddem mor 
brysur yn ei wneud mor estron i ni, mor 
anaddas. Yn draddodiadol, byddem yn 
creu torch Nadoligaidd gyda dail gwyrdd 
a choch, a thinsel, ond ein hatgoffa oedd 
hynny o ddylanwad Hemisffer y Gogledd 
arnom!  

Byddem yn canu gydag 
arddeliad, ‘I’m dreaming of a 

white Christmas’, neu, ‘Let it 
snow, let it snow, let it snow’. 
Roedd Siôn Corn yn dod o 
Begwn y Gogledd gyda’i 
geirw ac wedi ei wisgo mewn 
siwt felfedaidd drwchus. 
Roedd y cyfan mor estron, ac 

mor anaddas ar gyfer Affrica. 
Ac eto, ar gyfandir oedd wedi 

ei goloneiddio gan Loegr, Ffrainc, 
Gwlad Belg a Portiwgal, roedd i’r 

dylanwadau estron hyn le blaenllaw yn 
niwylliant a mynegiant y gwledydd oedd 
wedi eu coloneiddio. Roedd dylanwad y 
cenhadon yn gryf, yn hyrwyddo diwylliant 
crefyddol y Gogledd. Roeddent yn dysgu 
emynau i ni i’w canu gydag offerynnau 
cerddorol dieithr. Brwydr fawr yr eglwysi 
yn awr yw ymdrechu i ddad-goloneiddio 
diwinyddiaeth, crefydd yn gyffredinol, ac 
emynau. 

Nadolig crasboeth 

Cofiwch fod mis Rhagfyr yn Ne Affrica ar 
ganol yr haf a bod y tymheredd rhywle 
rhwng 30°C a 40°C. O fewn fy 
nghynulleidfa, bûm yn annog pobl i sôn 
am y Nadoligau yr oeddent yn eu cael yn 
nyddiau eu plentyndod. Mae’r atgofion yn 
dweud am brinder yn hytrach na 
digonedd, angen yn hytrach na chyfoeth, 
ac am ymdrechion i sicrhau bywoliaeth yn 
hytrach na moethusrwydd. 

Yn awr, wyth mlynedd ar hugain i 
mewn i’n hanes fel gwlad ddemocrataidd, 
mae’r llanw’n dechrau troi. Er bod De 
Affrica yn ystadegol yn 80% Cristnogol, 
ni lywodraethir y wlad yn unol ag 
egwyddorion Cristnogol. Yn nyddiau 
apartheid, yr oedd yr Eglwys yn llawer 
rhy agos at y blaid oedd yn llywodraethu; 
yn awr, mae’n rhaid iddi ailgyflwyno ei 
hun, a newid o fod yn rym beirniadol 
gwrthwynebus i fod yn bresenoldeb 
beirniadol adeiladol o fewn gwladwriaeth 
newydd De Affrica. 

Addasu’r dathlu 

O ran yr Adfent, y sialens gyntaf i ni yw 
addasu’r dathliadau ar gyfer hinsawdd y 
De. Mae delweddaeth yr Adfent, gyda’i 
gyfeiriadau at oleuni yn y tywyllwch, yn 
gweddu i ganol gaeaf noethlwm ein 
brodyr a’n chwiorydd yn Hemisffer y 
Gogledd. Ond mae llunio torchau Adfent 
gyda’u deiliach bytholwyrdd yn gwneud 
dim synnwyr i ni sy’n byw trwy hafau 
crasboeth. Llawer mwy synhwyrol fyddai 

Buddugoliaeth i wledydd tlawd yn COP27, ond be nesaf?

Mae COP, y gynhadledd flynyddol ar newid 

hinsawdd, a gynhaliwyd eleni yn Sharm El-

Sheikh, bellach wedi dod i ben.

Yn hwyr yn y dydd, tuag at ddiwedd y 

pythefnos o drafodaethau, cytunwyd i 

sefydlu cronfa colled a difrod, hynny yw, 

cronfa arbennig i gefnogi’r gwledydd a’r 

cymunedau mwyaf bregus yn yr argyfwng 

hinsawdd, lle nad yw addasu i’w effeithiau 

bellach yn bosib. Yn y mannau hyn mae 

cartrefi wedi’u colli oherwydd bod lefelau 

dŵr yn codi, tir ffermio yn troi’n anialwch 

a seiclonau eithafol a thanau gwyllt yn 

dinistrio’r tir. Mae’n amhosib adfer yr hyn 

a ddifrodwyd ac adennill yr hyn a gollwyd. 

Mae’n anodd disgrifio yn union pa mor fawr 

oedd y penderfyniad yma yn COP27, yn 

enwedig i’n cyd-weithwyr a’n partneriaid 

sydd wedi bod yn gweithio mor hir am 

ganlyniad o’r fath. Mae’n cydnabod yr 

angen am gyfiawnder i’r gwledydd sydd 

wedi’u heffeithio fwyaf, ond wedi cyfrannu 

leiaf eu hunain at yr argyfwng.

Mewn ymateb i ganlyniad yr 

uwchgynhadledd, dywedodd Joab 

Okanda, Cynghorydd Polisi Cymorth 

Cristnogol Pan Affrica: ‘Mae hon yn 

fuddugoliaeth ar gyfer y gwledydd sy’n 

fregus yn sgil yr argyfwng hinsawdd ac i’r 

gymdeithas sifil sydd wedi bod yn galw am 

hyn ers 30 mlynedd. Am y tro cyntaf, bydd 

gan gymunedau bregus gronfa arbennig ar 

eu cyfer i’w cynorthwyo i ddelio â’r golled 

a’r difrod dinistriol maen nhw wedi’u profi. 

Mae’r frwydr i sicrhau’r gronfa yma wedi 

bod yn frwydr hir ar gyfer y gwledydd sy’n 

datblygu. Y manylion sy’n bwysig nawr, 

ac mae angen inni weld y gronfa’n cael 

ei llenwi ag arian. Ond mae hwn yn gam 

positif tuag at gyfiawnder hinsawdd.’

Mae’n rhaid inni hefyd ddweud ‘Diolch!’ 

i’r eglwysi a miloedd o unigolion ar draws 

Cymru a Phrydain sydd wedi ymuno â ni 

yn yr alwad am weithredu ynghylch colled 

a difrod yn ystod y flwyddyn allweddol 

ddiwethaf. Dros flwyddyn yn ôl, fe 

gychwynnodd yr eglwysi ar siwrnai gyda 

Chymorth Cristnogol i godi mater ‘colled a 

difrod’ gyda Llywodraeth Prydain ac yn yr 

uwchgynhadledd. Yn COP26 y llynedd, dim 

ond sôn ar gyrion y gynhadledd oedd y pwnc 

hollbwysig hwn. Mae eglwysi Cymru wedi 

ymuno â’r alwad am gyfiawnder ac wedi 

sicrhau bod y neges am golled a difrod yn 

weledol i’n cymunedau. Ac ar 12 Tachwedd, 

yn ystod COP27, ymunodd ein cefnogwyr 

â’r gorymdeithiau yn ystod y Diwrnod 

Byd-eang o Weithredu, gan gynnwys rhai 

yng Nghaernarfon a Chaerdydd. Mae pob 

gorymdaith, pob deiseb, pob trafodaeth 

gyda gwleidyddion, pob digwyddiad a 

phob gweddi wedi cyfrannu at wireddu’r 

nod mawr hwn. Diolch o galon.

Ond, fel y dywed Joab, mae yna lawer eto i’w 

wneud. Er bod cytundeb dros greu cronfa 

colled a difrod, doedd dim cytundeb ar 

faint o arian fydd yn y gronfa, pwy fyddai’n 

cyfrannu ati, na chwaith dros ba gyfnod o 

amser. Roedd hefyd yn siomedig clywed 

llawer o eiriau dwys a chadarnhaol gan 

arweinwyr byd ar ddechrau’r gynhadledd, 

ond wedyn gweld bod y gwledydd wedi 

methu ymrwymo i leihau eu defnydd o 

danwyddau ffosil. Felly, mae cymaint ar ôl 

inni godi llais a gweddïo amdano. 

Be nesaf? Mae’n bwysig ein bod yn parhau 

i ddeall mwy am fater colled a difrod ac 

yn cadw’r achos hwn ar ein hagenda fel 

eglwysi. Mae pecyn colled a difrod Cymorth 

Cristnogol ‘Rise Up Pay Up’ ar gael i eglwysi 

ar y wefan, gyda syniadau am sut i rannu 

gwybodaeth am y pwnc ac i weddïo. Wrth 

inni nesáu at y Nadolig, beth am fanteisio 

ar y cyfle ar ôl COP27 i weithredu a gweddïo 

dros y mater hwn, wrth fyfyrio hefyd ar yr 

apêl Nadolig sy’n canolbwyntio ar effaith yr 

argyfwng hinsawdd ym Malawi? 

Am fwy o wybodaeth, ewch i  

w w w . c h r i s t i a n a i d . o r g . u k / g e t - 

involved/campaigns.

Mari McNeill 
Pennaeth Cymorth Cristnogol Cymru

Protestio yng Nghaerdydd

Protestio yng Nghaernarfon

Adnoddau ar 
gyfer yr Adfent 
a’r Nadolig

Bydd Sul, 27 Tachwedd, yn nodi dechrau 

tymor yr Adfent, ac unwaith eto mae yna 

lawer o adnoddau newydd ar gael ar gyfer 

y cyfnod cyffrous hwn yn hanes bywyd ein 

heglwysi. Mae adran arbennig ar wefan 

h琀p://cristnogaeth.cymru/nadolig/ yn 

ein cyflwyno i’r adnoddau hyn. Dros yr 

wythnosau nesaf fe fydd mwy o adnoddau 

yn cael eu hychwanegu i’r adran, felly 

cofiwch alw ’nôl yn rheolaidd wrth i bethau 

newydd ymddangos.

Adnodd Anhygoel Ddydd

Ar gyfer 2022 mae Cymdeithas y Beibl a 

Chyngor yr Ysgolion Sul wedi cydweithio i 

gynhyrchu a dosbarthu tri adnodd newydd 

yn y gyfres Anhygoel Ddydd: Stori’r Nadolig 
Cyntaf. Mae’r pecyn yn cynnwys llyfryn 

newydd sbon i blant, drama hwyliog a 

rhyngweithiol, a ffilm (6 munud) wedi ei 

hanimeiddio y mae modd ei lawrlwytho a’i 

dangos mewn oedfa. 

Mae’r llyfryn newydd ar gael o wefan 

Cymdeithas y Beibl neu gan Gyngor yr 

Ysgolion Sul, ac wrth brynu 50 copi neu 

fwy maent ar gael am 75c yr un. Mae’r stori 

gan Bob Hartman, ac yn rhoi rhagflas i ni 

o destun newydd Agor y Llyfr fydd yn cael 

ei lansio o’r newydd yn ystod Gwanwyn 

2023. I gyd-fynd â’r llyfr, mae Drama’r 
Geni newydd sbon, sydd eto ar gael i’w 

lawrlwytho yn rhad ac am ddim. Wedi’i 

haddasu o’r llyfryn Anhygoel Ddydd, mae’r 

sgript egnïol hon yn addas i’w mwynhau 

gan bawb o bob oed mewn gwasanaethau 

Nadolig. Mae cyflwyniad PowerPoint hefyd 

ar gael i gyd-fynd â’r ddrama.

Drama Wseia a’r Baban

Mae sgript newydd arall ar gael ar wefan 

ysgolsul.com, sef Wseia a’r Baban, wedi ei 

pharatoi gan Andy Hughes o fudiad Saint 

y Gymuned. Meddai Andy: ‘Bob blwyddyn 

adeg y Nadolig mae rhieni a neiniau a 

theidiau yn mwynhau gwylio sioe Nadolig 

ysgol eu plant. Mae Wseia a’r Baban yn 

sioe newydd a ysgrifennwyd gen i ar gyfer 

perfformiadau gan blant CA2’. 

Bu Andy’n mynd ar daith o amgylch 

ysgolion adeg y Nadolig gyda thimau 

o bypedwyr am flynyddoedd lawer ac 

mae’r sgript newydd hon – sydd ar gael 

i’w lawrlwytho a’i pherfformio am ddim 

– wedi’i seilio’n fras ar rai syniadau o sioe 

bypedau yn 2002, ond wedi’i diweddaru i 

blant ei pherfformio. Mae hefyd yn cynnwys 

pum cân newydd sbon. Mae’n adrodd 

stori’r Nadolig o safbwynt angel ifanc, 

dibrofiad. Mae recordiadau o’r caneuon 

ar gael ar Youtube fel y gall athrawon a 

phlant eu clywed. Mae’r sgript ar gael i’w 

lawrlwytho o wefan ysgolsul.com. Am fwy 

o wybodaeth a chyngor, cysylltwch ag 

Andy Hughes ar 07968 826401.

Llyfryn lliwgar i blant – Ac fe Ddaeth Duw 
fel Fi?
Mae Ac fe Ddaeth Duw fel Fi? yn llyfryn 

lliwgar i’w rannu i blant yn y gymuned, gyda 

cherdd Nadoligaidd wedi ei haddasu i’r 

Gymraeg gan Delyth Wyn. Mae’n cynnwys 

lluniau trawiadol i’r plant eu lliwio wrth 

fyfyrio ar y geiriau. Mae modd cael pecyn o 

10 am £7.99 o wefan Scripture Union.

Myfyrdodau Adfent newydd gan Jim 

Clarke

Bob blwyddyn bydd Jim Clarke yn paratoi 

pum myfyrdod y gellir eu defnyddio fel 

myfyrdod personol neu fel rhan o oedfa 

gyhoeddus. Ac mae’r pum myfyrdod 

newydd sydd wedi eu paratoi ganddo 

gyfer 2022 i’w gweld ar wefan ysgolsul.com 

yn yr adran adnoddau newydd ar gyfer y 

Nadolig. Maent ar gael i’w lawrlwytho, yn 

rhad ac am ddim.

Rhannu cylchgronau a chomics

Bob blwyddyn bydd gan Gyhoeddiadau’r 

Gair ddetholiad o adnoddau cenhadol i’w 

rhannu yn y gymuned. Mae dau gylchgrawn 

a dau gomig ar gael ar hyn o bryd, ynghyd 

â thaflen garolau liwgar. Ceir gwybodaeth 

bellach yn yr adran adnoddau cenhadol ar 

wefan ysgolsul.com.

Taflen garolau newydd ar gyfer 2022

Mae mudiad cenhadol Embrace the Middle 

East, sy’n gweithio i gefnogi Cristnogion 

yn Israel, wedi paratoi taflen garolau 

dwyieithog newydd sbon ar gyfer 2022. 

Mae mwy o wybodaeth ar wefan ysgolsul.

com.

Aled Davies
Cyfarwyddwr 

Cyngor yr Ysgolion Sul / Cyhoeddiadau’r Gair

Santes Gwenffrewi yn siarad â’i chyfarwyddwr 
ysbrydol Beuno Sant
Xyz

ADNABOD 

ABRAHAM

Cyfres o astudiaethau gan y Parch. Meirion Morris 

ar gyfer grŵp neu unigolion; gellir eu defnyddio 

ochr yn ochr â’r gyfrol Dehongli Bywyd Abraham gan 

Gareth Lloyd Jones.

Cymeriadau’r Hen Destament

10  Prawf, methiant, 
bendith

Darllen: Genesis 12:10–20

Yr wyf wedi nodi eisoes y ffordd y mae’r 

Beibl yn gignoeth am gryfderau a 

gwendidau ‘cewri’ mwya’r ffydd, ac wrth 

ddod at yr hanes hwn, daw hynny yn 

amlwg. Rhaid cofio bod Galatiaid 3:7 yn 

dweud wrthym ‘am bobl ffydd, mai hwy 

yw plant Abraham’. Rhaid ei fod yn wir felly 

fod pobl ffydd yn bobl sy’n parhau i fod yn 

gyfuniad o’r gwych a’r gwachul, yn bobl 

sy’n diolch am y gwirionedd a geir yn 1 Ioan 

2:1–2: ‘Fy mhlant, yr wyf yn ysgrifennu’r 

pethau hyn atoch i’ch cadw rhag pechu. 

Ond os bydd i rywun bechu, y mae gennym 

Eiriolwr gyda’r Tad, sef Iesu Grist, y cyfiawn; 

ac ef sy’n Iawn dros ein pechodau, ac nid 

dros ein pechodau ni yn unig, ond hefyd 

bechodau’r holl fyd.’

Peth chwithig iawn fyddai i un ohonom 

sy’n adnabod ein hunain, a hyd yn oed 

yn gweld ychydig o beth a wêl Duw yn ein 

calonnau, fod yn rhywun sy’n llawdrwm 

ar bechodau eraill. Nid bod hynny wedi 

golygu nad yw pobl, ac i bob golwg yn 

gynyddol felly, yn ymroi gyda brwdfrydedd 

i bwyntio allan feiau tybiedig. Mae beiau 

i’w cael, ac mae’r Cristion yn eu hadnabod 

yn well yn ei chalon/galon ei hun nag ym 

mywyd neb arall. Yr hyn sy’n rhyfeddol yw 

fod Duw yn Dduw llawn gras, ac yn achos ei 

bobl yn barod i faddau beiau. Y rhyfeddod 

yn yr hanes yma yw nid yn gymaint fod 

Abraham yn gweithredu’n gwbl amhriodol, 

ond fod Duw yn cadw’i addewid, a thrwy 

hynny’n cadw Abraham. Gras sy’n golygu 

bod y cyfamod gras yn cael ei ddiogelu gan 

Dduw pob gras. I Paul, ei hyder yw: ‘nid 

oes tynnu’n ôl ar roddion graslon Duw, a’i 

alwad ef.’ (Rhufeiniaid 11:29)

Mae’r adran yn tystio i brawf ar Abraham. 

I un oedd wedi ei fagu yn nyffryn mwyaf 

ffrwythlon Persia, roedd yn anghyfarwydd 

â newyn, ac yn wir, pwy a ŵyr nad oedd 

yn ei chael yn anodd credu bod Duw yn ei 

ddwyn i’r fath brawf. Roedd wedi gadael 

y cyfan; roedd wedi ufuddhau, ac yn awr 

mae amgylchiadau’n ei orfodi, yn ei dyb 

ef, i adael y wlad y cafodd ei alw iddi. Wedi 

dweud hyn, roedd newyn yn ffenomenon 

naturiol iawn, a cheir enghreifftiau o amryw 

yn y Beibl yn symud yn wyneb newyn, fel 

am resymau eraill, pobl fel Jacob, Naomi 

ayyb. Yn achos pobl fel Jacob, mae Duw 

yn galw arno i symud i’r Aifft, a chawn fod 

Mair a Joseff hefyd wedi symud i’r Aifft 

oherwydd bwriadau Herod. 

Nid yw mynd felly ynddo’i hun yn bechod, 

ond yn hanes Abraham gwelwn fod mynd 

iddo ef wedi ei arwain i anghredu addewid 

Duw, a thrwy wneud hynny rhoi bywyd ei 

wraig mewn perygl a gosod yr addewid am 

had mewn perygl. Mae’r celwydd golau y 

mae’n ei rannu i bob golwg yn talu iddo gan 

fod Pharo yn hael iawn tuag ato (adn.  16), 

ond beth am Sarah? Yn fwyaf arbennig, beth 

am ei alwad i fod yn dyst i ffydd yn Nuw, 

ffydd sydd i’w gweld yn ein gweithredoedd. 

I mi, y siom fwyaf am yr holl ddigwyddiad 

yw fod Pharo, dyn oedd ddim yn adnabod 

Duw, yn dyst i’r celwydd yma. Beth 

bynnag am y rheswm dros y newyn, mae’n 

amlwg y dylem ddarllen yr adran hon, fel 

adrannau eraill tebyg, yng ngoleuni’r hyn 

a ddywed Paul: ‘Digwyddodd y pethau 

hyn yn esiamplau i ni, i’n rhybuddio rhag 

chwenychu pethau drwg, fel y gwnaethant 

hwy.’ (1 Corinthiaid 10:6)

O ystyried yr adran fel prawf, rydym yn 

cadw mewn cof fod y Beibl ar ei hyd yn 

ein paratoi i sylweddoli bod profion o‘r 

fath yn rhan annatod o’n bywyd. I Iago, fel 

i Pedr, ni ddylai hyn fod yn syndod (Iago 

1:2 a 1 Pedr 4:12). Gyda’r profion hyn fe 

ddaw temtasiwn. Does dim sôn am godi 

allor i geisio ewyllys Duw cyn symud i’r 

Aifft, ond mae tystiolaeth i’w fwriad i’w 

ddiogelu ei hun ar draul diogelwch Sarah, 

a hynny er bod ganddo addewidion Duw. 

Mae Abraham fel ninnau yn ddibris o 

ganlyniadau anufudd-dod. Er iddo ennill 

cyfoeth a meddiannau yn yr Aifft, eto, y 

cyfoeth hwn oedd yn rhannol gyfrifol am 

yr anghytundeb â Lot, heb sôn am yr hyn 

oedd i ddeillio o’i berthynas â Hagar, sef 

y ‘forwyn’ ddaeth gyda nhw yn ôl o’r Aifft 

(Genesis 16:1). 

Ond, mae’r adran yn cyfeirio at rywbeth 

mwy na phrawf ar ffydd Abraham gan 

fod yr adnodau hefyd yn ein hatgoffa o’r 

gwirionedd: ‘os ydym yn anffyddlon, y 

mae ef yn aros yn ffyddlon, oherwydd ni 

all ef ei wadu ei hun’ (2 Timotheus 2:13). 

Fel y nodais, doedd dim am Abraham, 

ac yn sicr dim am ei weithredoedd, oedd 

yn peri ei fod yn haeddu cael ei gadw yn 

yr Aifft, cael dod o’r Aifft, a chael dod yn 

ddyn llawer mwy cyfoethog na’r Abraham 

aeth yno. Dro ar ôl tro yn Genesis fe ddown 

wyneb yn wyneb â’r Duw sy’n diogelu ac 

yn darparu er sicrhau ei addewidion. Mae’r 

addewidion hyn mor gadarn fel na all hyd 

yn oed ei bobl mo’u chwalu. Gair o obaith 

yw’r stori. Efallai y byddwn yn edrych ar 

ein pechod ac yn meddwl ein bod wedi 

fforffedu bendith Duw. Gallwn edrych ar 

fethiannau pobl Dduw—cyfaddawd bydol, 

cyfeiliornad, arweinwyr yn cefnu, rhagrith, 

sgandal—a meddwl tybed sut y bydd yr 

Eglwys fyth yn cyflawni’r dibenion sydd 

gan Dduw ar ei chyfer. Ond peidiwch ag 

anghofio: bydd yn bendithio ei bobl. Efe a 

adeilada ei eglwys, ac ni fydd pyrth uffern 

yn ei gorchfygu. Nid yw hyn yn esgus i ni fod 

yn ddiog, heb sôn am fod yn anufudd, ond 

mae’n rheswm dros obaith.

1. Meddyliwch am enghreifftiau lle y 

byddwn yn gweld beiau eraill, yn 

arbennig pan fo’r beiau hynny’n 

esgusodi neu’n tynnu sylw oddi ar ein 

beiau ni.

2. Pa dreialon neu brofion sydd wedi bod 

ar eich ffydd yng ngofal a chariad Duw? 

Beth ddysgwyd gennych yn y treialon 

yma?

3. Mae’r Beibl yn dweud mai Iesu yw’r Un 

sy’n adeiladu ei Eglwys, ac yn sôn hefyd 

am ei bobl fel cyd-adeiladwyr. Sut ydych 

chi’n deall y berthynas rhwng yr Un sy’n 

adeiladu a’r cyd-adeiladwyr?

Dechrau Canu, Dechrau Canmol 
Sul, 4 Rhagfyr am 7.30yh

Adfent 2 – Mae pawb yn haeddu Nadolig 

hapus. Ond mae’r argyfwng costau 

byw yn brathu, a miloedd o deuluoedd 

yn brwydro i gadw dau ben llinyn 

ynghyd. Byddwn yn ymweld ag elusen 

yn Abertawe sy’n rhoi bwyd ar y bwrdd 

i rai mewn angen. A bydd Nia’n cwrdd â 

gwirfoddolwyr yn Sir Gâr sy’n benderfynol 

o roi Nadolig i’w gofio i blant difreintiedig.

Caniadaeth y Cysegr
Sul, 4 Rhagfyr, am 

7:30yb a 4:30yp

Cyfraniad rhai o’n cyfansoddwyr 

clasurol i’n hemynyddiaeth, gydag Elin 

Manahan Thomas

Sul, 4 Rhagfyr, am 12:00yp

Oedfa dan arweiniad Margaret Jones,  

Port Talbot

Dechrau Canu, Dechrau Canmol 
Dewch i ganu carolau a dathlu’r Nadolig 

Eglwys y Santes Fair, Dinbych

Nos Sul, Rhagfyr 4ydd 

Drysau ar agor am 5.30y.h.

Recordio am 6y.h.  

Arweinydd: Leah Owen

Croeso i bawb

Yn y gyfres achlysurol hon ar gyfer Y 
Tyst, mae Alun Lenny yn sôn am 
ddarnau arian hynafol o’i eiddo – gan 
gynnwys rhai o gyfnod y Testament 
Newydd. ‘Hatling y weddw dlawd’ sy’n 
cael sylw yr wythnos hon.  

Yn y deml yn Jerwsalem ddyddiau cyn y 
croeshoelio, mae Iesu’n condemnio’r 
ysgrifenyddion ffroenuchel am ‘ddifa 
cartrefi gwragedd gweddwon.’ Yna, 
meddai’r fersiwn diwygiedig o Feibl 
William Morgan: ‘Iesu a eisteddodd 
gyferbyn â’r drysorfa, ac a edrychodd pa 
fodd yr oedd y bobl yn bwrw arian i’r 
drysorfa: a chyfoethogion lawer a 
fwriasant lawer. A rhyw wraig weddw 
dlawd a ddaeth, ac a fwriodd i mewn 
ddwy hatling, yr hyn yw ffyrling. Ac efe a 
alwodd ei ddisgyblion ato, ac a 
ddywedodd wrthynt, Yn wir yr wyf yn 
dywedyd i chwi, fwrw o’r wraig weddw 
dlawd hon i mewn fwy na’r rhai oll a 
fwriasant i’r drysorfa. Canys hwynt-hwy 
oll a fwriasant o’r hyn a oedd yng 
ngweddill ganddynt: ond hon o’i heisiau a 
fwriodd i mewn yr hyn oll a feddai, sef ei 
holl fywyd.’ (Marc 12: 41–44, gw. hefyd 
Luc 21: 1–4)  

Y newid mân lleiaf erioed 

Y darn arian lleiaf adeg y Testament 
Newydd oedd y lepton Iddewig. Ei ystyr 
yw ‘bach’ neu ‘tenau’ a phrin fod yr un 
darn arian llai wedi cael ei fathu erioed 
mewn unrhyw wlad! Gwerth y newid 
mwyaf mân hwn oedd 1/64 o’r denarius 
Rhufeinig, oedd yn gyflog gweithiwr am 
ddiwrnod. Dywedir mai dwy lepta oedd ‘y 
ddwy hatling’ a roddwyd yn y casgliad 
gan y weddw dlawd. Fel y gwelwch yn y 
llun, mae’n llai o faint na blaen fy mys, ac 
oherwydd y defnydd helaeth a gafodd y 
darn bach o bres hwn dros ganrif neu fwy 
bryd hynny, mae e wedi treulio dipyn. 
Gwelir siâp angor ar un ochr, sef arwydd 
yr Ymerodraeth Seleucaidd, ac fe’i 
fathwyd adeg teyrnasiad Alexander 
Jannaeus, brenin Jwdea yn ystod y ganrif 

cyn geni Crist. Seren amrwd oedd ar yr 
ochr arall, sydd wedi treulio’n ddim ar y 
darn sydd gennyf i. 

Mite Tyndale 

Ni fyddai lepton yn golygu dim i bobl y tu 
allan i Jwdea, felly er mwyn cyfleu pa mor 
fach a diwerth ydoedd, fe wnaeth Marc 
esbonio yn ei efengyl bod dwy lepton yn 
werth un cwandran, sef y darn arian 
Rhufeinig lleiaf oedd yn bod. Mil a hanner 
o flynyddoedd yn ddiweddarach, fe 
wnaeth cyfieithwyr y Beibl wynebu’r un 
broblem. Rhaid oedd canfod darn o arian 
isel ei werth cyfatebol y byddai’r bobl yn 
gyfarwydd â fe. Ym mhrofiad William 
Tyndale, a gyfieithodd y Testament 
Newydd i Saesneg yn 1526 (ac a losgwyd 
wrth y stanc ddegawd ar ôl hynny), y darn 
arian lleiaf oedd y mijt, a oedd yn 
gyffredin yn yr Iseldiroedd ble buodd e’n 
byw, ac a ddefnyddiwyd mewn rhannau o 
Loegr. Felly, ‘the widow’s mite’ welir 
mewn Beiblau Seisnig. 

Hatling Salesbury 

Mae’n debyg nad oedd y mite yn 
cylchredeg yng Nghymru. Y darn arian 
lleiaf y gwyddai’r Cymry amdano oedd yr 
hatling - enw a ddaeth o half-farthing yn 
Saesneg. Mae’n bosib bod rhai ohonoch 
yn cofio’r ffyrling (farthing), darn arian 
gwerth chwarter hen geiniog a fathwyd 
tan 1956, oedd â llun dryw bach ar y cefn. 
Mae William Salesbury yn y cyfieithiad 
cyntaf o’r Testament Newydd i’r Gymraeg 
yn 1567 yn dweud: ‘Ac (hi) a bwriodd y 
mywn ddau bitym, ys ef yw hatling.’ Fe 
wnaeth William Morgan ollwng y 
cyfeiriad at y ‘bitym’ ond cadw’r gair 
‘hatling,’ oedd yn wythfed ran o’r hen 
geiniog, sef 1/1,920 rhan o bunt! 

Disgrifiad heddiw 

Erbyn hyn, ar wahân i’r sawl sy’n 
gyfarwydd â’r hanes yn y Beiblau cyn 
1988, nid yw hatling yn golygu dim. Felly, 
yn y Beibl Cymraeg Newydd ceir: ‘A 
daeth gweddw dlawd a rhoi dau ddarn 
bychan o bres, gwerth chwarter ceiniog.’ 

Ers cyhoeddi hwnnw, bu tipyn o 
chwyddiant, oherwydd yr hyn sydd yn 
Beibl.net yw: ‘daeth gwraig weddw dlawd 
a rhoi dwy geiniog i mewn (oedd yn werth 
dim byd bron).’ Beth bynnag yr enw, bu’r 
hanes am offrwm y Weddw Dlawd yn 
destun pregethau di-ri, cerddi ac emynau: 

Os na elli roi dy filoedd,  
Dyro’n rhydd, a’th ffydd yn gref; 
Pwy a gyfrif werth un hatling  
os o gariad ato ef? 
(‘Gwrando Iesu’n Galw’n Dirion’,  Ieuan 

Gwyllt 1822–77) 

Un math o arian yn unig oedd yn 
dderbyniol ar gyfer talu treth y deml yn 
Jerwsalem, sef shecelau Tyrus oedd yn 
cynnwys o leiaf 94% o arian pur. Byddai 
hatling y weddw dlawd yn annerbyniol, 
nid yn unig oherwydd eu gwerth isel iawn, 
ond am nad oedd y math yna o arian yn 
ddilys o gwbl yng ngolwg awdurdodau’r 
deml. Diwerth i’r deml, ond werth y byd i 
gyd yn ôl Iesu Grist. 

HATLING Y WEDDW DLAWD 

gosod canhwyllau Adfent ar batrwm 
clwstwr sêr y Groes Ddeheuol, a 
datblygu litwrgi ystyrlon o amgylch y 
syniad hwnnw. 

Yr ail sialens yw darganfod ein llais 
Affricanaidd wrth i ni baratoi ein hunain 
ar gyfer croesawu y Baban Iesu eto, a 
pharatoi ein hunain ar gyfer ei 
ailddyfodiad. Os oes un wers yr ydym 
wedi ei dysgu, dyma hi; na allwn fod yn 
ynysig ein meddwl. Ni all yr un 
diwylliant na’r un endid barhau mewn 
unigrwydd. Oherwydd hynny, y mae 
rheidrwydd arnom i gynnwys 
diwylliannau a lleisiau brodorol. Diau y 
byddai hyn nid yn unig yn cyfoethogi 
ein dathliadau ond hefyd yn ein galluogi 
ni i baratoi ein hunain yn well ar gyfer 
dyfodiad Crist. 

Bruce Theron 

Y Golofn Ryngwladol 
– parhad

Clwstwr sêr y Groes Ddeheuol  
(Llun: Wikipedia)

Barn Annibynnol
Oberammergau 

‘Ddoi di efo fi i Oberammergau pan 
dwi’n 60?’ Cychwynnodd y sgwrs hon 
’nôl yn haf 2018. ‘Wel, ia siŵr. Pam 
ddim?’ Taith dramor i helpu un o fy 
ffrindiau gorau i wireddu dymuniad . Yn 
anffodus oherwydd COVID-19 hwyr fu 
dathlu’r chwe deg! 

Gwers hanes  
Ym 1633 addawodd pentrefwyr 
Oberammergau yn 1633 y byddent yn 
perfformio hanes dioddefaint, 
marwolaeth ac atgyfodiad yr Iesu pob 
deg mlynedd pe na bai mwy o 
farwolaethau o’r pla difrifol yn eu plith, 
ac felly a bu. Yn 1634 perfformiwyd y 
pasiant am y tro cyntaf ac erbyn hyn bu 
42.  

Mae’r cynhyrchiad yn cynnwys dros 
2,000 o bobl, actorion, cerddorion a 
thechnegwyr. Mae’r ddrama’n llafur 
cariad cannoedd o actorion lleol sy’n 
rhoi amser o’u gwirfodd. Gall y 
cynyrchiadau fod yn flinedig gan eu bod 
yn para saith awr ac yn rhedeg pedwar 
diwrnod yr wythnos am bum mis. I gael 
eich derbyn fel perfformiwr, rhaid eich 
bod naill ai wedi eich geni ym mhentref 
Oberammergau, yn briod â rhywun lleol 
am 10 mlynedd, neu wedi byw yno 
am 20 mlynedd. 

Mae’r ddrama’n cynnwys 16 
golygfa gyda chyfeiliant cerddorol a 
golygfeydd o’r Hen Destament a 
ddarlunnir i’r gynulleidfa gan 
actorion llonydd. Roeddwn i wir yn 
amau dilysrwydd hyn oherwydd eu 
gwychder. Adeiladwyd y llwyfan 
awyr agored parhaol cyntaf yn 
1815. Mae iddo gefnlen o gopa 
mynyddoedd Kofel ac Ammergau, 
sy’n cyfoethogi’r ddrama. Yn 2010 
gosodwyd 5,000 o seddau newydd 
cyfforddus a tho tynadwy dros y 

llwyfan. Wrth wasgu botwm bydd 
gorchudd mecanyddol anferth yn 
ymestyn allan dros y llwyfan. Cyn 
hynny roedd y cwbl yn yr awyr agored. 

Y Pasiant 
Nid yw’n rhwydd cyrraedd 
Oberammergau, ond roedd y cwbl wedi 
ei drefnu ar ein rhan. Mae’r trigolion 
wedi llwyddo i gynnal naws eitha 
gwerinol a thraddodiadol i’r digwyddiad 
heb gyfaddawdu gormod i gwrdd ag 
anghenion twristiaid. Teimlad rhyfedd 
oedd eistedd gyda sgript yn fy llaw yn 
gwrando ar stori mor gyfarwydd â 
hynny yn yr Almaeneg . Erbyn y nos 
roedd sawl un gyda llusern fach neu 
olau ffôn er mwyn dilyn y sgript. Roedd 
yr iaith yn ddiarth ond hanes Iesu’n 
hollol fyw a chyfarwydd. 

Uchafbwyntiau 
Beth oedd yr uchafbwyntiau? Un 
uchafbwynt oedd gweld Iesu’n 
glanhau’r Deml. Cyflwynwyd hwn yn 
hynod o effeithiol gyda phlant, pobl, 
anifeiliaid a cholomennod yn sgrialu ar 
lais Iesu. Roedd clywed Judas yn 
bradychu Iesu yn brofiad mor drist, a’r 
teimlad fod hyn yn anorfod fel rhan o 
gynllun Duw. Yn rhyfedd iawn roedd y 
swper olaf i mi’n bersonol yn eitha 
siomedig gan ei fod yn portreadu pryd 
syml ymysg ffrindiau a dim mwy. 

Y croeshoeliad wedyn yn deimladwy, 
a’i erchylltra barbaraidd yn codi’r ofn 
mwyaf dychrynllyd. Yn greiddiol mae’n 

weithred ffiaidd, y sŵn a’r gweiddi a hyd 
yn oed yr arogl yn cyfleu tywyllwch dyn 
ar ei waethaf. Mae yn deg dweud fod y 
ddwy ohonom yn ein dagrau, wrth 
sylweddoli fod dioddefaint Iesu’r Mab 
yn rhan o gynllun Duw. Cymaint yr oedd 
yn caru’r byd fel y digwyddodd hyn ac 
yna distawrwydd llethol poenus ...  

‘Eli! Eli! L’ma shfachtâni ?’ Fy Nuw, fy 
Nuw, pam wyt ti wedi troi dy gefn arnaf? 

Y geiriau yn diasbedain o’r groes, y 
gweiddi hollol dorcalonnus bron yn 
sgrechian yn adleisio rownd a rownd y 
llwyfan a’r mynyddoedd tu hwnt, y sŵn 
yn clecian yn y nos. Sôn am WAW go 
iawn! 

‘Ydy, mae Duw yn caru’r byd gymaint 
nes iddo roi ei unig Fab, er mwyn i bwy 
bynnag sy’n credu ynddo beidio mynd i 
ddistryw ond bywyd tragwyddol.’ 

OND nid dyna’r diwedd ... 
Yn dilyn yr atgyfodiad, yng ngolau 

lleuad gwan, dyma Frederik Mayet, 
oedd yn chwarae rhan Iesu, yn cerdded 
ar y llwyfan. Roedd crochan llawn tân 
yn ei freichiau, a fesul un ac un, daeth y 
disgyblion yn ôl i’r llwyfan gan gynnau 
eu canhwyllau o’r crochan. I orffen y 
pasiant y cwbl oedd ar ôl oedd y 
crochan a’r fflamau yn mudlosgi ac 
erbyn hynny roedd gwir oleuni’r byd 
wedi mynd allan i’r holl ddaear . 

Y profiad  
Mae darllen yr hanes a’r disgrifiadau yn 
y Beibl yn brofiad eitha byw ond yn 
dibynnu ar brofiad a dychymyg. Rwyf 
wedi teithio i Jerwsalem ac wedi dringo 
grisiau’r deml a gweddïo yn Eglwys Yr 
Holl Genhedloedd yng ngardd 
Gethsemane. Bûm hefyd yn derbyn yr 
elfennau yng Ngardd y Bedd Gwag y tu 
allan i furiau’r ddinas. Mae profiad 
pasiant Oberammergau yn wahanol 
eto, oherwydd ei fod yn fyw, yr actio 
mor anhygoel, a rhywsut roedd rhywun 
yn teimlo eu bod yno yn y foment 
honno. I mi roedd yn brofiad emosiynol 
wrth gerdded yn ôl yn y tywyllach y 
ddwy ohonom ni yn hymian emyn ‘Iesu, 
Iesu rwyt ti ddigon’. Mae’n debyg fod 
hynny yn crynhoi’r profiad fod Iesu yn 
ddigon at ein holl anghenion ni ac wedi 
aberthu ei fywyd yn y modd mwyaf 
erchyll i ni gael bywyd yn ei holl 

gyflawnder. Brenin yr holl fyd a fu 
farw drosom wedi atgyfodi yn fyw 
yng nghalonnau’r rhai a’i carodd. 

Yn 2030 os gewch chi gyfle a’r 
iechyd, ewch am Oberammergau 
mae’n bentref bach rhyfeddol sydd 
wedi dewis rhannu stori fwy 
rhyfeddol byth â’r byd, gan obeithio 
nad oes gormod o spoilers yn y 
Barn Annibynnol hwn! 

Elen Vaughan 
(Nid yw cynnwys y Barn Annibynnol o 

reidrwydd yn adlewyrchu safbwynt Undeb yr 
Annibynwyr na’r tîm golygyddol.) 

Erthyglau, llythyrau at y Prif Olygydd:  
Y Parchg Ddr Alun Tudur 
39 Dorchester Avenue, Pen-y-lan, 
Caerdydd, CF23 9BS 
Ffôn: 02920 490582 
E-bost: aluntudur@btinternet.com

Archebion a thaliadau i’r Llyfrfa: 
Tŷ John Penri, 5 Axis Court, Parc 
Busnes Glanyrafon, Bro Abertawe  

ABERTAWE SA7 0AJ 
Ffôn: 01792 795888            

E-bost: undeb@annibynwyr.cymru

Golygydd 

Y Parchg Iwan Llewelyn Jones 
Fronheulog, 12 Tan-y-Foel, 

 Borth-y-gest, Porthmadog, Gwynedd, 
LL49 9UE 

Ffôn: 01766 513138 
E-bost: IwanLlew@aol.com 

Golygydd 

Alun Lenny 
Porth Angel, 26 Teras Picton 

Caerfyrddin, Sir Gâr, SA31 3BX 
Ffôn: 01267 232577 /  

0781 751 9039  
E-bost: alunlenny@hotmail.co.uk

Dalier Sylw! 
Cyhoeddir yr Adran Gydenwadol gan 

Bwyllgor Llywio’r Adran 
Gydenwadol ac nid gan Undeb yr 
Annibynwyr Cymraeg. Nid oes a 
wnelo Golygyddion Y Tyst ddim â 
chynnwys yr Adran Gydenwadol.

Golygyddion

Cyhoeddwyd gan Undeb yr Annibynwyr Cymraeg ac argraffwyd gan Serol Print, Uned 13, Ystad Ddiwyd. Heol Milland, Castell-nedd, SA11 1NJ. Cofrestrwyd yn y Swyddfa Bost.

CAPEL EBENEZER,  
LLANGYBI,  

CEREDIGION 
1772–2022 

YN DATHLU 
DAUCANMLYNEDD 

 A HANNER 

Cynhelir gwasanaeth o ddathlu 

Oedfa yn y capel ar  
ddydd Mawrth 6 Rhagfyr 

am 2.00 o’r gloch 

Croeso cynnes i bawb 

Darperir te yn y festri ar ddiwedd  
yr oedfa

Cyfeiriad 
newydd  

Dyma gyfeiriad newydd Gwynfor 
Roberts, Ysgrifennydd Cyffredinol 

eglwys Ebeneser, Rhosmeirch: Llain 
Delyn, Rhosmeirch, Llangefni, Ynys 

Môn, LL77 7RZ.

EGLWYSI 
ANNIBYNNOL: 

GLANDWR, 
CEFNYPANT, HEBRON, 

NEBO EFAILWEN, 
LLWYNYRHWRDD  

TEGRYN, SIR BENFRO 

Y mae’r eglwysi uchod yn 
gwahodd ceisiadau am weinidog 

rhan amser. 

Am fanylion pellach cysyllter â: 
Bethan Hinde 

Garth, Y Glôg, Sir Benfro 
SA36 0ED. 

Ffôn: 07920 018203 neu e bost: 
beth.hinde@gmail.com 

Graddio 
Dyma newyddion da o lawenydd mawr o 

eglwys Glynarthen, Ceredigion. Y mae 

un o ferched ifanc Glynarthen, newydd 

raddio sef Elain Brenda Davies, 

Ffostrasol. Enillodd radd BA gydag 

Anrhydedd yn y Gymraeg a 

Cherddoriaeth ym mhrifysgol Caerdydd. 

Y mae newydd gael swydd fel 

ymchwilydd gyda chwmni Rondo Media 

a hefyd fel rhan o dîm cynhyrchu 

Dechrau Canu Dechrau Canmol. 

Dymunwn bob bendith a llwyddiant iddi 

i’r dyfodol.  

Carys Ann

Eglwysi Cynulleidfaol Dwyieithog Penybont  
a Threfgarn Owen Sir Benfro 

Gyda’r cyhoeddiad fod ein gweinidog y Parchg Geoffrey Eynon yn ymddeol fis 
Gorffennaf nesaf, wedi 46 mlynedd yn yr ofalaeth, rydym yn awyddus i barhau gyda 

gweinidogaeth lawn amser.  

Gyda’r dyhead hwn, rydym yn gwahodd unrhyw eglwys, neu grŵp o eglwysi yn y 
cyffiniau, sydd â diddordeb mewn ystyried ymuno â’r ofalaeth i gysylltu â ni. 

Am fwy o fanylion, cysylltwch â: 

Mrs Haulwen Warlow, Ysgrifennydd yr Ofalaeth  01437 563306 
haulwen.warlow@btinternet.com


